
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৬
ব্রজাঙ্গনা কাব্য।




১১






(গোধূলি)






কোথারে রাখাল চূড়ামণি?

গােকুলের গাভীকুল, দেখ, সখি, শােকাকুল,
না শুনে সে মুরলীর ধ্বনি!

ধীরে ধীরে গােষ্ঠে সবে পশিছে নীরব,—

আইল গােধূলি, কোথা রহিল মাধব!








২








আইল লাে তিমির যামিনী;

তরু ডালে চক্রবাকী বসিয়া কাঁদে একাকী—
কাঁদে যথা রাধা বিরহিণী!

কিন্তু নিশা অবসানে হাসিবে সুন্দরী;

আর কি পােহাবে কভু মাের বিভাবরী?








৩








ওই দেখ উদিছে গগণে—

জগত-জন-রঞ্জন—সুধাংশু রজনীধন,
প্রমদা কুমুদী হাসে প্রফুল্লিত মনে;

কলঙ্কী শশাঙ্ক, সখি, তােষে লাে নয়ন—

ব্রজ নিষ্কলঙ্ক শশী চুরি করে মন।

